
Rannsóknarskýrsla: 

ȰSíld í Vestmannaeyjahöfn, mars 2009ȱ 

Valur Bogason1, Páll Marvin Jónsson2, Sigmar Valur Hjartarson3, Guðmundur Óskarsson1, Páll Reynisson1 

Hafrannsóknastofnunin (1) Þekkingasetur Vestmannaeyja (2) Rannsóknaþjónustan, Vm. ehf (3) 

 

 

Inngangur  

Frá því í lok árs 2008 og til dagsins í dag hefur verið síld í talsverðu magni í Vestmannaeyjahöfn. 

Þann 29. desember 2008 var gerð könnun á hlutfalli sýktrar síldar með því að veiða hana í 

síldarnet. Í ljós kom að sýkingarhlutfallið var þá 56% (tafla 1). Önnur könnun var síðan gerð 

þann 18. mars þegar hafist var handa við hreinsun hafnarinnar með nótaveiðum og fengust 

550 tonn í tveimur köstum. Í ljós kom að sýkingarhlutfallið þá var nokkuð hærra eða 80 til 86% 

(tafla 1). Niðurstaða Hafrannsóknastofnunarinnar eftir þessa sýnatöku var sú að stór hluti 

síldarinnar væri ósýktur og því væru ekki fiskifræðilegar forsendur fyrir frekari veiðum. Síldin 

yrði að fá að njóta vafans þar til frekari athugun færi fram, því að ósýkta síldin myndi leita út úr 

höfninni í fæðuleit og hugsanlega einnig sýkta síldin. Frekari gagnasöfnun um ástand 

síldarinnar í Vestmannaeyjahöfn fór síðan fram dagana 25. og 26. mars 2009 í samstarfi 

Hafrannsóknastofnunarinnar, Þekkingaseturs Vestmannaeyja og Vestmannaeyjahafnar. 

 

 

Mynd 1. Höfnin í Vestmannaeyjum og svæðaskipting sem notuð var við rannsóknirnar. 

Framkvæmd:  

1. Mat á magni lifandi síldar innan hafnar með bergmálsaðferð. Notaður var EK 60 mælir og 
mælingin fór fram 26.03 frá 13:10 til 14:15. 

2. Mat á sýkingarhlutfalli. Tekið var sýni þann 26. mars með rekneti innst í Friðarhöfn 
(Pytturinn - svæði 1 á mynd 1) til samanburðar við fyrri sýkingarsýni. 

3. Mat á magni dauðrar síldar innan hafnar með talningum þann 26. mars. Kafarar töldu síld í 
reitum á svæði 1 og 2. Sérstök áhersla var á svæðið innst í höfninni. 

4. Mæling umhverfisþátta, hita og seltu frá botni hafnar og út fyrir Klettsnef. 

Niðurstöður:  

Heildarmagn síldar í höfninni var áætlað um 800 tonn eða 4,9 milljónir einstaklinga. Hafa 

verður í huga að ákveðin óvissa er til staðar í mælingunni m.a. vegna aðstæðna í höfninni. 

Reknetasýni af síld í höfninni sama dag (26. mars) sýndi sýkingarhlutfallið um 76%.   

Gróflega var áætlað að 90 til 100 tonn af dauðri síld væru á svæði 1 samkvæmt talningum 

kafara og ákvörðun á flatarmáli svæðanna (tafla 2). Einnig var talsvert af dauðri síld á svæði 2 

en fór minnkandi eftir því sem utar dró (austar). Austast á svæði 2 var orðinn mun minni 

þéttleiki. Dreifingin var mjög misjöfn og á sumum stöðum var hún í þykkum flekkjum, yfir 50 

einstaklingar á fermeter. Þéttleiki dauðrar síldar var mestur í miðjum Pyttnum (svæði 1). 

Yfirborðshitastig reyndist vera hæst innst í höfninni en kólnaði eftir því sem utar dró. Þegar 

mælingarnar fóru fram var sólskin. 

Tafla 1. Hlutfall sýktrar síldar í sýnum sem tekin voru úr síld í Vestmannaeyjahöfn. 
Sýkingu er skipt í 3 stig. 

Dags. Sýnatökuaðferð 
Sýkingarhlutfall % eftir stigum  

0 1 2 Samtals 

29.12.08 Reknet* 44 16 37 56 
29.12.08 Reknet* 44 22 34 56 
20.01.09 Reknet 42 18 39 58 
17.03.09 Reknet 35 10 55 65

Ϟ
 

18.03.09 Nót 14 6 80 86
Ϟ
 

18.03.09 Nót 20 14 66 80
Ϟ
 

26.03.09 Reknet 24 12 64 76
ϟ
 

*Veitt í Klettsvík 
Ϟ Þetta eru niðurstöður endurmats á sýkingarhlutfalli af sérfræðingi í síldarsýkingu.  
ϟ Þetta er álitið vera vanmat sbr. umræðukafla að neðan. 

Mynd 2. Dreifing síldarinnar í höfninni samkvæmt bergmálslóðningum. Brúnt og rautt 

er þéttast. 

 
Tafla 2. Flatar og rúmmál hafnarinnar eftir svæðum 1 til 4 á mynd 1. Í útreikningum 
á rúmmáli er miðað við 8 metra meðaldýpi í höfninni. 

Svæði 
Flatarmál 

m
2
 

Rúmmál 
m

3
 

1 0,163 1,30 
2 0,257 2,06 
3 0,564 4,51 
4 0,785 6,28 

 

Tafla 3. yfirborðshiti og selta í höfninni  síðdegis 25. mars 2009, frá kl. 15:30 til 
16:30. 

Svæði N.br. V.le. Hiti °C Selta  % 
1 632674 201691 5,7 3,14 
2 632671 201662 5,2 3,07 
3 632671 201637 5,6 3,14 
4 632671 201607 5,6 3,17 
Klettsvík 632700 201524 4,3 3,20 
Utan hafnar 632685 201392 3,6 3,23 

 

Umræður : 

Hlutfall sýktrar síldar hefur verið að aukast frá því fyrstu sýni voru tekin. Líklega stafar það af 

því að ósýkta síldin hefur verið að leita út úr höfninni á undanförnum vikum. Eftir því sem líður 

að vori með hækkandi sjávarhita fer síldin að hverfa af vetursetustöðvum og hætta fastandi 

vetrarástandi og leita sér fæðis. Það gerist gjarnan í mars til apríl. Í febrúar kom í ljós að í 

Breiðafirði elti sýkt síld ósýkta inn á Grundarfjörð, en engin sýkt síld hafði verið inni á 

Grundarfirði í desember og janúar. Þetta er vísbending um að sýkt síld geti fært sig á milli 

staða. Hins vegar má gera ráð fyrir því að það verði ólíklegra eftir því sem hlutfall síldar á öðru 

stigi sýkingar vex. Auk þess gæti lækkandi hlutfall ósýktar síldar dregið úr líkum þess að sýkta 

síldin gangi út. 

Gera má ráð fyrir að mat á sýkingarhlutfalli síldar sem veidd er í reknet sé í raun vanmat í 

samanburði við sýni sem tekin eru úr nót. Ástæðan er sú að netin veiða frekar fisk sem er á 

hreyfingu og bregst við áreiti, sem á við ósýkta síld, á meðan nótin veiðir allan fisk jafnt, óháð 

ástandi þeirra. Eins veiða reknetin frekar stærri fiska, sem frekar festast í möskvunum. Það má 

því gera ráð fyrir að sýkingarhlutfall í reknetasýni frá 26. mars sé vanmat. Ef tekið er mið af 

samanburði á reknetasýni frá 17. mars og nótasýnum degi seinna (tafla 1; 14-20% munur) má 

gera ráð fyrir að sýkingarhlufallið þann 26. mars sé í raun á bilinu 90-95% og hafi því hækkað 

verulega, eða um 10%, frá síðustu rannsókn þann 18. mars.  

Staðsetning síldarinnar hefur einnig verið að breytast frá því hennar varð fyrst vart. Í byrjun var 

mikið af henni í Klettsvík og utan hafnar (svæði 4 á mynd 1). Smám saman gekk hún innar í 

höfnina og var mikið af henni í talsverðan tíma á svæði 3. Síðustu vikur hefur hún þó mest verið 

á svæði 1 og 2. Á flóði 25. mars lóðaði nánast eingöngu á síld á svæði 1 en í mælingum 26. 

mars sem voru gerðar á fjöru voru einnig talsverðar lóðningar á svæði 2 (mynd 1 og 2). Þetta 

bendir til þess að breytingar á því á hve stóru svæði hún heldur sig ráðist talsvert af 

sjávarföllum. Eftir að falla fór að 26. mars gekk síldin í meira mæli inn í Pyttinn af svæði 2. Eftir 

að síldin fór að vera á innsta svæði hafnarinnar sem er mjög þröngt þá virðist sú síld sem var í 

Klettsvík og utan hafnar hafa leitað frá landi. Af þeim sökum er mjög ólíklegt að einhver hætta 

sé á að meiri síld gangi inn í höfnina. 

Ályktun : 

Talið er líklegt að um 800 tonn af síld í hafi verið í Vestmannaeyjahöfn og þar af í mesta lagi um 

80 tonn ósýkt. Hækkað sýkingarhlutfall frá síðustu rannsókn bendir til þess að ósýkt síld hafi 

leitað út úr höfninni. Dreifing síldarinnar hefur breyst síðustu vikurnar og hún heldur sig 

eingöngu innst í höfninni sem er afbrigðileg hegðun og vísbending um að mikið sýkt síld ráði nú 

för. Athugun á magni dauðrar síldar segir að verulegt magn hafi drepist nú þegar. Miðað við 

hækkun sýkingarhlutfalls, hærra hlutfall mikið sýktrar síldar og breyttrar útbreiðslu og 

hegðunar síldarinnar er veruleg hætta á að síldin sem þarna heldur sig muni ekki koma sér út 

úr höfninni að sjálfsdáðum og að hætta sé á að yfir 700 tonn af sýktri síld falli dauð til botns á 

svæði sem er aðeins um 0,16 km2. 


